
Bhagavadvicharalalitaryah

ભગવદ્વિચારલલિતાર્યાઃ

નિગમાગમપ્રબોધં વિબુધનુતં વાસુદેવપદવાચ્યમ્ ।
દેવં ગુરું ચ વન્દે શ્રીહરિસર્વોત્તમત્વચિદવાપ્ત્યૈ॥ ૧॥
બ્રહ્માદ્યમરસમૂહાન્ નારદમુખ્યાન્ સમસ્તદેવર્ષીન્ ।
બ્રહ્મર્ષીનપિ વન્દે વર્ણોચિતકર્મરતિકૃતે મનસઃ॥ ૨॥
પિતરં રઙ્ગાચાર્યં  વેદપુરાણેતિહાસતત્ત્વજ્ઞમ્ ।
વન્દે ભવાપનુત્ત્યૈ સાધ્વીવિનુતાં સરસ્વતીં  જનનીમ્॥ ૩॥
નિર્દોષઃ પરમાત્મા વિભુઃ સ્વતન્ત્રઃ સ સચ્ચિદાનન્દઃ ।
શ્રુતમિતિ સક્લૃદ્ગુરુમુખાદથ કર્તવ્યં યતોઽસ્ય કિલ મનનમ્॥ ૪॥
પરવાસુદેવમૂર્તે મદ્ગતમધ્વાર્યહૃત્સરોજસ્થ ।
પૃચ્છામિ સંશયે ત્વાં સામીપ્યાચ્છિન્ધિ તં મનનસમયે॥ ૫॥
ચેતશ્ચાઞ્ચલ્યાન્ન સ્થિરભક્તિર્નામકીર્તનં ન તતઃ ।
કર્તું કર્મ ન શક્તસ્ત્વદનુગ્રહમન્તરેણ શર્મ કુતઃ॥ ૬॥
મુક્ત્વામૃતફલભોક્તૄન્ મુક્તિવને ત્વં નરર્ષભાન્ વત્સમ્ ।
બધ્નાસિ મોહરજ્જ્વાફલભવવિપિને કુતોઽજ મામીશ॥ ૭॥
પરપુરુષ ઇતિ ભવન્તં ભજતિ નિયુક્તાપિ ન સ્મૃતિચલાક્ષી ।
ક્લેશયસિ સંસૃતૌ મામિદમનુચિતમિતિ તવેશ કો બ્રૂયાત્॥ ૮॥
ન ધૃતા ત્વદ્ભક્તિસતી વિવૃતં ન ત્વદ્રહસ્યમપિ તત્ કિમ્ ।
સંયમ્ય પ્રકૃતિગુણૈઃ  સંસૃતિજલધૌ ક્ષિપસ્યુચિતમીશ॥ ૯॥
ત્વાં પરિચરિતુમચિન્ત્યાદ્ભુતશક્તિં  મમ ન કૌશલં માં ત્વમ્ ।
અપિધાય જ્ઞાનદૃશં વિસૃજસિ ભવકાનને કિમિદમુચિતમ્॥ ૧૦॥
યન્તૃકરસ્થિતરશ્મિપ્રચોદિતાશ્વાનુયાયિરથિક ઇવ ।
મત્સઙ્કલ્પવિધિજ્ઞ પ્રકૃતિવશોઽહં  ત્વયૈવ કિમુ દણ્ડ્યઃ॥ ૧૧॥

પ્રકૃતિવશતાસ્તુ  વા મમ સા ત્વદધીના કિલાત્ર ન વિતર્કઃ ।
આદ્યપ્રકૃતિવશં માં કુર્વન્નુચિતકૃત્ તતોઽપિ યદિ દણ્ડ્યઃ॥ ૧૨॥
પ્રાક્કૃતકર્માનુગુણાં ભજતિ પ્રકૃતિં   કિલાત્ર દેહીતિ ।
ચેત્ તત્ કારયિતા કઃ સર્વવ્યાપિન્ પરેશ ભવદન્યઃ॥ ૧૩॥
દેહી સ્વભાવસિદ્ધં કર્મ હિ કુરુતે ન કારયતિ કશ્ચિત્ ।
ઇતિ ચેત્ સ્વતન્ત્રતાસ્યસ્યાત્ તદ્યુક્તં ન ચોભયોઃ સામ્યમ્॥ ૧૪॥
આસ્તામિતિ ચેત્ સ્વામ્યં તુલ્યં જગદીશ દેહિનો ભવતા ।
દણ્ડોઽસ્ય શાસ્ત્રસિદ્ધઃ સ ચ ન ઘટેતાસ્ય ધારયિતુરભાવાત્॥ ૧૫॥
કર્માનુગુણો દણ્ડઃ ક્લૃપ્તો દેહિનિ પતત્યસાવિતિ ચેત્ ।
તત્કલ્પકેન ભાવ્યં દણ્ડ્યઃ પરતન્ત્ર ઇતિ તુ જનસિદ્ધમ્॥ ૧૬॥
રાજ્ઞઃ પુરુષ ઇવાસ્તિ સ્વાતન્ત્ર્યં તદુદિતાન્યથાકરણે ।
ઉક્તકરણે દણ્ડો દેહિન ઇતિ કિં  જગત્પતે ન્યાય્યમ્॥ ૧૭॥
ન્યાયઃ કિલ સર્વસમઃ શૂદ્રાસઙ્ગિન્યજામિલે  દણ્ડમ્ ।
અનિપાત્ય ચોદ્ધૃતઃ કથમીશ તવેચ્છાત્ર કારણં નૂનમ્॥ ૧૮॥
નારાયણેતિ તેનોદ્ગીતં તન્નામ મરણસમય ઇતિ ।
ચેત્ સ્વામિંસ્તત્   પ્રથિતં તેનાહૂતઃ સુતોઽતિવાત્સલ્યાત્॥ ૧૯॥
અથ ચેદ્ યથાકથઞ્ચિત્ તવ શુભનામાક્ષરક્રમોચ્ચારઃ ।
આમરણરચિતદુરિતધ્વંસાય નૃણામલં ચ મોક્ષાય॥ ૨૦॥
ગજરક્ષક નરકાન્તક સુરવર નારાયણેતિ કીર્તનતઃ ।
મુક્તિશ્ચેદીશ કુતો બ્રહ્મવિચારઃ કુતસ્તપઃકર્મ॥ ૨૧॥
પ્રાગ્જન્મનિ સજ્જ્ઞાની લવદુરિતવશાદ્ દ્વિજસ્તથાવૃત્તઃ ।
ભોગાદ્ દુરિતવિપાકે નામોચ્ચારાત્ સ તારિતઃ સહસા॥ ૨૨॥
જીર્ણોઽનુભવાદ્ રોગો નશ્યતિ સકૃદપિ યથૌષધગ્રહણાત્ ।
આયુષ્માન્ ભવતિ સુખી નામ્ના દુરિતક્ષયે તથા જ્ઞાની॥ ૨૩॥
યદજામિલેન નારાયણેતિ ચાન્ત્યે કથઞ્ચિદાકલિતમ્ ।
તેન સ દુર્વૃત્તોઽપિ જ્ઞાની વિપ્રઃ પુરેતિ વા જ્ઞેયમ્॥ ૨૪॥
આસ્તાં સ પ્રાગ્ જ્ઞાની નામોચ્ચારાત્ કથં ચ સમયેઽન્ત્યે ।
મુક્તો નામગ્રહણાદેવેત્યત્રાસ્તિ સંશયો બલવાન્॥ ૨૫॥

કાશ્યાં સુતનિકટે વા મુક્તિર્મરણાદિતિ સ્મૃતિઃ પ્રથિતા ।
સુતસામીપ્યે સિદ્ધેઽપ્યજામિલે ત્વત્સ્મૃતિઃ કુતઃ સાધ્યા॥ ૨૬॥
અસદૃશમાર્યોત્પન્નઃ પુત્રો ન મૃતિર્ન કેવલં મુક્તિઃ ।
કિન્ત્વિહ નષ્ટે દુરિતે જ્ઞાનાન્મોક્ષ ઇતિ કિમસિ નિર્દોષઃ॥ ૨૭॥
ભક્ત્યા ત્વજ્જ્ઞાનાપ્તિઃ સા કિલ દાસ્યાર્ચનાદિરૂપા હિ ।
ત્વમગોચરશ્ચ મનસઃ સંશયમેતં નિવાર્ય માં પાહિ॥ ૨૮॥
બ્રહ્માણ્ડાદ્ બહિરસ્યણ્વન્તસ્ત્વમિતિ શ્રુતિસ્તદનુમેયમ્ ।
ઉપગન્તું વા દ્રષ્ટું જ્ઞાતું શક્યં કથં ન્વપરિમેયમ્॥ ૨૯॥
લોકા વિશન્તિ ભવતિ પ્રલયે શ્રુતિરાહ ચેત્થમવિકલયે ।
તત્ કથમપિ નિત્યં ત્વામપરિચ્છિન્નં દિવિ ચ ભુવિ કલયે॥ ૩૦॥
નાણ્વન્તર્વ્રજતિ મહદ્ દૃષ્ટં ન ચ ન શ્રુતં શ્રુતિર્વદતિ ।
તં ખલુ ગુરૂપદેશં લઘુ ચેતો ન સહતે હિં  ધૂર્વદતિ॥ ૩૧॥
દ્યુતિરસ્ત્યન્તર્બહિરપિ પૃથૌ પૃથુતરે લઘૌ ચ હીરમણૌ ।
મહતિ ચ મહત્તરે ત્વં તદ્વચ્છ્રુતિવેદ્ય  નનુ કિમણૌ॥ ૩૨॥
નહ્યવિકારાભાસં યોગાદ્વા જગતિ તનુ મહદ્ ભવતિ ।
ઘટતે ચૈકત્વં કથમવિકારે સઙ્ગવર્જિતે    ભવતિ॥ ૩૩॥
પ્રાગ્ યો હિ ઘટાકાશઃ સ મહાકાશસ્તુ ભવતિ ઘટવિલયે ।
મહદાકાશઃ સ ગતે સઙ્ગવિકારૌ  ન ખસ્ય ખલુ નિલયે॥ ૩૪॥
સંજ્ઞા તથાન્તરાત્મા પરમાત્મેતિ ત્વયીશ સામનુતે ।
ઇતિ કિં  ત્વદચિન્ત્યાદ્ભુતશક્તિં  જ્ઞાતું શ્રુતિર્હિ  સા મનુતે॥ ૩૫॥
સ્વચ્છન્દચારિંણી   વાગ્ યોષેવ હ્યવિનયેન સામાન્યા ।
યોજ્યા કથં તત્ર નુતૌ ચિદ્ધનયુક્તા તથૈનસ માન્યા॥ ૩૬॥
કામાદ્યરિગણવઞ્ચિતહૃદ્વશગં વિષયલોલમનવરતમ્ ।
વિનિવેશયામિ કથમહમક્ષગણં ત્વયિ ચ વિબુધજનવર તમ્॥ ૩૭॥
શ્રીબ્રહ્મામરપરિવૃઢમુખસુરમુક્ત્યેકહેતુપદકમલમ્ ।
કૃપયા ન દર્શયસિ યદિ શરણં યામિ ત્રયીડ્ય વદ કમલમ્॥ ૩૮॥
તૃષિતં મરીચિકાયાં મૃગયૂથ સલિલશઙ્કિ મરુગમિતમ્ ।

તદ્વદ્વિષયેઽત્રાન્તઃ પ્રાપ્યસ્યાં વિમલશઙ્કિમરુગમિતમ્॥ ૩૯॥
નશ્વરવિષયાપણિકશ્ચિદ્ધનહૃદ્યસ્ય બત સખા-નુ ભવઃ ।
ભવશમન ત્વદવાપ્તિં  વિનેશ તસ્ય તુ કથં સુખાનુભવઃ॥ ૪૦॥
ભવરોગિણાવિચારાદ્ વિષયાપથ્યં હિ સેવિતં વિપદિ ।
તન્માં સદોષમવ ભવરુગ્વૈદ્યાકલય ચિદઞ્જનં સપદિ॥ ૪૧॥
ત્વય્યસ્ત્યખિલવિશેષસ્તલ્પીભવતિ નુ ન ચેત્ કથં શેષઃ ।
સ્થિતિલયસૃષ્ટિકૃદેષ સ્તૌતિં  ત્વામિતિ હિ સુરગણોઽશેષઃ॥ ૪૨॥
દત્તસ્ત્વયાવકાશઃ કુક્ષૌ જગતાં ન તેઽસ્તિ નીકાશઃ ।
ત્વત્તો જગત્પ્રકાશસ્ત્વન્નાભેરજનિ યદયમાકાશઃ॥ ૪૩॥
નકુલે સોઽસ્યુરગે યસ્તતો હિ સમભૂસ્ત્વમસુરસુરગેયઃ ।
ત્વાં ભક્તવશં કલયે ન દિશસિ તદ્ધૃદિ યતઃ પદં કલયે॥ ૪૪॥
વિલસતિ તે દાસમતા હ્યાબ્રહ્મસ્તમ્બમપિ સદા સમતા ।
અઘનુત્ ત્વત્પદકમલં ભજતિ શ્રીસ્તત્સદૈવ પદકમલમ્॥ ૪૫॥
અણ્વન્તર્બ્રહ્માણ્ડાદ્ બહિરપિ વિલસતિ યતસ્તુ તવ સત્ત્વમ્ ।
ભૂતાધુનિકભવિષ્યત્કાલનિયન્તેતિ ચોચ્યસે સ ત્વમ્॥ ૪૬॥
ધ્યાયન્તિ યે તવ પદં ભજન્તિ તે વાઞ્છિતં તદેવ પદમ્ ।
જ્ઞાનમયં તે સકલં વપુરિત્યુક્તં રમાનિવાસકલમ્॥ ૪૭॥
ત્વાં કૃષ્ટકેશમવનૌ ભજમાનાશ્ચાપ્નુવન્નવદકેશમ્ ।
આનન્દમયં તવ વપુરિતિ વોદ્ગીતં તદા પ્રપદકેશમ્॥ ૪૮॥
ત્વં નિખિલદોષરહિતો વ્યાપ્તશ્ચ સકલજગદીશઃ ।
કાલત્રયનિરપાયઃ સર્વજ્ઞો વિજયસે સદાત્મરતિઃ॥ ૪૯॥
ગોવિન્દાચાર્યેણ શ્રીકૌલગિવાસુદેવગુરુકૃપયા ।
પ્રીત્યર્થમેવ હિ હરેર્ગ્રથિતા ભગવદ્વિચારલલિતાર્યાઃ॥ ૫૦॥
રચિતા વસતા સ્વાર્યાઃ ચેરકેરલદેશયોઃ ।
ભગવદ્વિચારલલિતાઃ કલિમાને શુભેધવે (૪૯૪૫)॥ ૫૧॥
ઇતિ ગોવિન્દાચાર્યવિરચિતાઃ શ્રીભગવદ્વિચારલલિતાર્યાઃ સમાપ્તાઃ ।
સ્તોત્રસમુચ્ચયઃ ૨ (૬૬)

ભગવદ્વિચારલલિતાર્યાઃ

Govindacarya, the author of the

Bhagavadvicaralalitaryah (66) was the son of

Rangacharya and Sarasvati and belonged to the

uTake family. He mentions his Guru’s name as

(kauLagi) Vasudevacharya. He also pays homage

to one (Kaulagi) Raghunathacarya. Obviously the

author was a follower of Madhvacharya whose name

he mentions in verse 5. It was written in the

Kali year 4945 (A.D. 1844) when the author was

residing in the Cera-Kerala region.

